
55

Gh’ëa ûn sciato in mezo a-ô popolo e ûn mormoggio

Che ûn scimile in te Zena ô no se fà

Quando brûxa, o gh’è riscia in t’ûn caroggio;

Donne e figgiêu corrivan in çà e in là,

Sciatæ comme ave ch’en scacciæ da-ô bôggio:

In parte i ommi se a svignavan zà;

Ma parte ch’ëan ciû risoluti e fei

S’avventavan addosso a-i Europei.


56

Ma presto s’accorzeivan quanto costa

Cao l’accostâse a chi tia botte a riondo.

Diego defæti ô primmo chi s’accosta

O spedisce a vapore a l’atro mondo;

Martin a-ô tempo mæximo pe-a posta

O spedisce zù a l’Erebo ô segondo;

E Fiesco ô caccia ô terzo, ch’ô s’ëa misso

Zà pe aberrâlo, a ciongio in te l’Abisso.


57

Contâ quanti a sciabbræ Diego e Martin

Ne trinciassan in seguito, un’istoia

A saiva assæ seccante e senza fin;

E l’è scabbroso riciammâ ä memoia

A quanti Fiesco ô fesse tiâ ô gambin

Co-a massa do bon anima do boia;

D’êse ammassæ, o ammassâ i atri presto

Lâ se trattava, e lô sceglieivan questo.


58

Finalmente i Indien, che s’ëan accorti,

Che a piggiâsea con ommi che ô vantaggio

Aveivan d’êse risoluti e forti

E ch’ëan armæ de færo e de coraggio,

Lô ch’ëan senz’arme aveivan tûtti i torti,

Con movimento ûnanime a-ô villaggio

Corrivan tûtti a gambe per armâse

E tornâ da-i Spagnolli pe appatâse.

